
Татарстан Республикасы җәмәгать судьялары турында
Татарстан Республикасы

ЗАКОНЫ
(2001 елның 28 февралендәге № 677, 2002 елның 26 декабрендәге № 37-ТРЗ, 
2004 елның 24 мартындагы № 26-ТРЗ, 2005 елның 8 апрелендәге № 67-ТРЗ,       
 2005 елның 13 июлендәге № 82-ТРЗ, 2006 елның 10 ноябрендәге № 68-ТРЗ,           2007 елның 5 июлендәге № 22-ТРЗ, 2011 елның 1 августындагы № 42-ТРЗ,           2011 елның 10 октябрендәге № 71-ТРЗ, 2012 елның 3 мартындагы № 15-ТРЗ,     2012 елның 11 июнендәге № 35-ТРЗ, 2013 елның 25 июнендәге № 51-ТРЗ,              2013 елның 28 ноябрендәге № 95-ТРЗ  номерлы, 2014 елның 12 июнендәге 53-ТРЗ номерлы, 2014 елның 24 июлендәге 72-ТРЗ номерлы, 2014 елның 20 ноябрендәге 
89-ТРЗ номерлы, 2018 елның 13 июлендәге 52-ТРЗ номерлы, 2019 елның  

16 ноябрендәге 80-ТРЗ номерлы, 2020 елның 7 маендагы 23-ТРЗ номерлы, 

2021 елның 22 июнендәге 43-ТРЗ номерлы, 2021 елның 4 октябрендәге 71-ТРЗ номерлы  Татарстан Республикасы законнары редакциясендә)
1 статья. Татарстан Республикасы җәмәгать судьялары
1. Татарстан Республикасы җәмәгать судьялары (мировой судьялар) (алга таба – җәмәгать судьялары) Татарстан Республикасының гомуми юрисдикция судьялары булалар һәм Россия Федерациясенең бердәм суд системсына керәләр. Җәмәгать судьяларының вәкаләтләре, эшчәнлек тәртибе һәм җәмәгать судьялары вазыйфаларын булдыру тәртибе Россия Федерациясе Конституциясе, «Россия Федерациясе суд системасы турында» 1996 елның 31 декабрендәге 1-ФКЗ номерлы Федераль конституциячел закон, башка федераль конституциячел законнар, «Россия Федерациясендә җәмәгать судьялары турында» 1998 елның   17 декабрендәге        188-ФЗ номерлы Федераль закон (алга таба – «Россия Федерациясендә җәмәгать судьялары турында» Федераль закон), башка федераль законнар белән билгеләнә, ә җәмәгать судьяларын сайлау һәм аларның эшчәнлек тәртибе шулай ук Татарстан Республикасы Конституциясе һәм әлеге Закон белән билгеләнә. (1 пункт 2004 елның 24 мартындагы 26-ТРЗ номерлы,  2019 елның  16 ноябрендәге 80-ТРЗ номерлы Татарстан Республикасы законнары редакциясендә)
2. Җәмәгать судьяларының суд эшчәнлеген гамәлгә ашыру тәртибе федераль закон белән билгеләнә. (2 пункт 2005 елның 8 апрелендәге 67-ТРЗ номерлы Татарстан Республикасы Законы редакциясендә)
3. Җәмәгать судьяларының үз көченә кергән карарлары, шулай ук аларның законлы күрсәтмәләре, таләпләре, йөкләмәләре, чакыртулары һәм башка мөрәҗәгатьләре дәүләт хакимиятенең барлык федераль органнары, Татарстан Республикасы дәүләт хакимияте органнары, җирле үзидарә органнары, иҗтимагый берләшмәләр, урындагы затлар, башка физик һәм юридик затлар өчен катгый була һәм алар Россия Федерациясенең бөтен территориясендә һичшиксез үтәлергә тиеш. (3 пункт 2005 елның 8 апрелендәге 67-ТРЗ номерлы Татарстан Республикасы Законы редакциясендә)
2 статья. Җәмәгать судьяларының статусын гарантияләү (статья  2019 елның  16 ноябрендәге 80-ТРЗ номелы Татарстан Республикасы Законы редакциясендә)
«Россия Федерациясендә судьялар статусы турында» 1992 елның 26 июнендәге 3132-1 номерлы Россия Федерациясе  Законында (алга таба – «Россия Федерациясендә судьялар статусы турында» Россия Федерациясе Законы) һәм бүтән федераль законнарда судьялар өчен билгеләнгән бәйсезлек, аларның кагылгысызлыгы, шулай ук аларны матди тәэмин итү һәм социаль яклау гарантияләре җәмәгать судьяларына һәм аларның гаилә әгъзаларына да кагыла. 
3 статья. Җәмәгать судьясының компетенциясе (статья 2004 елның 24 мартындагы 26-ТРЗ номерлы Татарстан Республикасы Законы редакциясендә)
1. Җәмәгать судьясы "Россия Федерациясендә җәмәгать судьялары турында" Федераль закон, Административ хокук бозулар турында Татарстан Республикасы Кодексы белән аның компетенциясенә кертелгән эшләрне, шулай ук федераль законнар белән аның компетенциясенә кертелгән башка эшләрне беренче инстанциядә карый.
2. Җәмәгать судьясы үз компетенциясенә кертелгән эшләрне шәхсән үзе карый. 

31 статья. Җәмәгать судьясының җәмәгать судьясы аппараты эшен оештыру вәкаләтләре (статья 2011 елның 1 августындагы      42-ТРЗ номерлы Татарстан Республикасы Законы белән кертелде)
Җәмәгать судьясы җәмәгать судьясы аппараты эшен оештыру буенча түбәндәге вәкаләтләрне гамәлгә ашыра:

1) суд эшләрен алып бару буенча җәмәгать судьясы аппараты эшен оештыра;

2) үз көчен югалтты. – 2012 елның 3 мартындагы 15-ТРЗ номерлы Татарстан Республикасы Законы;
3) судларның эчке тәртибенең Россия Федерациясенең Судьялар советы тарафыннан раслана торган үрнәк кагыйдәләре нигезендә эчке тәртип кагыйдәләрен билгели; 

4) җәмәгать судьясы аппараты хезмәткәрләренең вазыйфаи бурычларын башкаруларын тикшереп тора, җәмәгать судьясы аппараты хезмәткәрләрен бүләкләү йә аларны дисциплинар җаваплылыкка тарту турында тәкъдимнәр кертә;

5) законнар нигезендә статистик хисаплылык төзүне тикшереп тора;

6) җәмәгать судьясы аппаратында алып барыла торган нарядлар номенклатурасын раслый;

7) суд участогы документларын саклауны, сайлап алуны һәм архивка тапшыруны, саклау срогы чыккан эшләрне һәм материалларны ел саен сайлап алуны һәм юк итүне оештыра;

8) әйберләр рәвешендәге дәлилләрне исәпкә алу журналын алып баруның дөреслеген, әйберләр рәвешендәге  дәлилләрнең фактта булуына язмаларның туры килүен, әйберләр рәвешендәге дәлилләр өлешендә хөкемнәрнең, хәл итүләрнең, билгеләмәләрнең, карарларның үз вакытында башкарылуын кимендә кварталга бер тапкыр тикшерә;

9) суд эшләрен, материалларын, документларын компетентлы органнар гарызнамәләре буенча бирүгә яисә җибәрүгә рөхсәт бирә; 

10) үз көчен югалтты. – 2012 елның 3 мартындагы 15-ТРЗ номерлы номерлы Татарстан Республикасы Законы;
11) җәмәгать судьясы эшчәнлеге турындагы мәгълүматны федераль законнар һәм Татарстан Республикасы законнары нигезендә "Интернет" мәгълүмат-телекоммуникация челтәрендә урнаштыру эшен оештыра; (11 пунктча 2011 елның  10 октябрендәге 71-ТРЗ номерлы Татарстан Республикасы Законы редакциясендә)
12) бүтән гамәлләр башкара.
4 статья. Суд участоклары һәм  җәмәгать судьясының даими булу урыны (статьяның исеме 2011 елның 1 августындагы 42-ТРЗ номерлы Татарстан Республикасы Законы редакциясендә)
1. Җәмәгать судьялары эшчәнлеге суд районы чикләрендәге суд участокларында гамәлгә ашырыла. (1 пункт 2013 елның 25 июнендәге 51-ТРЗ номерлы Татарстан Республикасы Законы редакциясендә)
2. Татарстан Республикасы җәмәгать судьяларының гомуми саны һәм суд участокларының саны Россия Федерациясенең Югары Суды белән килештерелгән Татарстан Республикасы Дәүләт Советының закон чыгару инициативасы буенча яисә Татарстан Республикасы Дәүләт Советы белән килештерелгән Россия Федерациясе Югары Судының инициативасы буенча федераль закон белән билгеләнә.

3. Суд участоклары һәм җәмәгать судьяларының хезмәт урыннары Татарстан Республикасы законнары белән төзелә һәм бетерелә.
4. Суд участоклары тиешле районнар, шәһәрләр, шәһәрләрдәге районнар территорияcен үз эченә ала торган суд районнары чикләрендә бер участокта 15 меңнән 23 меңгә кадәр халык саны исәбеннән төзелә. Халык саны 15 меңнән кимрәк булган административ-территория берәмлекләрендә бер суд участогы төзелә. (4 пункт 2006 елның 10 ноябрендәге 68-ТРЗ, 2013 елның 28 ноябрендәге     95-ТРЗ номерлы Татарстан Республикасы законнары редакциясендә)
5. Җәмәгать судьясы компетенциясенә караган эшләр бер үк вакытта бүтән судьяның яисә судның юрисдикциясенә тапшырылмаган булса, суд участогы яисә җәмәгать судьясының хезмәт урыны бетерелә алмый.

51. Җәмәгать судьясына йөкләнеш суд районы буенча җәмәгать судьясына уртача йөкләнештән артыграк булса, район суды рәисе, җәмәгать судьяларына бертигез йөкләнеш тәэмин итү максатларында, бер суд участогының җәмәгать судьясына кергән җинаять, граждан эшләренең, административ хокук бозулар турында эшләрнең, дәгъва гаризаларының һәм мәҗбүри түләүләрне түләттерү хакындагы таләпләр һәм санкцияләр таләпләре буенча суд боерыгын чыгару турында гаризаларның бер өлешен үзенең дәлилләнгән күрсәтмәсе белән шул ук суд районының башка суд участогындагы җәмәгать судьясына тапшырырга хокуклы. (51 пункт 2013 елның 25 июнендәге 51-ТРЗ номерлы Татарстан Республикасы Законы белән кертелде, 2019 елның 16 ноябрендәге 80-ТРЗ номерлы Татарстан Республикасы Законы редакциясендә)
6. Төшереп калдырылды. – 2005 елның 8 апрелендәге 67-ТРЗ номерлы Татарстан Республикасы Законы.
7. Җәмәгать судьясының даими булу урыны, тиешле район суды рәисенең фикерен исәпкә алып, "Татарстан Республикасында суд участокларын төзү һәм  җәмәгать судьялары урыннарын булдыру турында" 2000 елның 31 маендагы 177 номерлы Татарстан Республикасы Законы белән билгеләнә. (7 пункт 2011 елның 1 августындагы 42-ТРЗ номерлы Татарстан Республикасы Законы белән кертелде)
5 статья. Җәмәгать судьясына һәм җәмәгать судьясы вазыйфасына кандидатка куела торган таләпләр (статья 2011 елның 1 августындагы 42-ТРЗ номерлы Татарстан Республикасы Законы редакциясендә) 

Җәмәгать судьясына һәм җәмәгать судьясы вазыйфасына кандидатка "Россия Федерациясендә судьялар статусы турында" Россия Федерациясе Законы нигезендә судьяларга һәм судья вазыйфасына кандидатларга куела торган таләпләр "Россия Федерациясендә җәмәгать судьялары турында" Федераль закон нигезләмәләрен исәпкә алып куела.
51 статья. Җәмәгать судьясын яңадан һөнәри әзерләү (статья 2011 елның 1 августындагы 42-ТРЗ номерлы Татарстан Республикасы Законы белән кертелде)
1. Җәмәгать судьясы вазыйфасына беренче тапкыр сайланган җәмәгать судьясы һөнәри яңадан әзерлек программасы буенча укып ала. (1 пункт 2014 елның 12 июнендәге 53-ТРЗ номерлы Татарстан Республикасы Законы редакциясендә)
2. Җәмәгать судьясы вазыйфасына беренче мәртәбә сайланган җәмәгать судьясы  судьяларга өстәмә белем бирә торган югары белем мәгариф оешмаларында һәм өстәмә һөнәри белем бирү оешмаларында (алга таба – мәгариф оешмалары) һөнәри яңадан әзерлек программасы буенча, шул исәптән җәмәгать судьясында стажировка узу рәвешендә, шушы чорга җәмәгать судьяларының айлык акчалата түләве, квартал саен акчалата кызыксындыру, хезмәт өчен түләү фонды акчалары исәбеннән бирелә торган башка түләүләр сакланган килеш укып ала. Элек судья вазыйфасын биләгән затлар һөнәри әзерлек программасы буенча укудан азат ителә. (2 пункт 2013 елның 25 июнендәге 51-ТРЗ номерлы, 2014 елның 12 июнендәге 53-ТРЗ номерлы Татарстан Республикасы законнары редакциясендә)
3. Җәмәгать судьясы вазыйфасына беренче тапкыр сайланган җәмәгать судьясын яңадан һөнәри әзерләү вазыйфаи бурычларны башкарудан аерылып гамәлгә ашырыла.

4. Беренче мәртәбә вазыйфасына сайланган җәмәгать судьясын мәгариф оешмаларында һөнәри яңадан әзерлек программасы буенча укытуның гомуми дәвамлылыгы алты айдан артык була алмый. Һөнәри әзерлекнең төгәл сроклары Татарстан Республикасы башкарма хакимиятенең юстиция өлкәсендәге вәкаләтле органы белән тиешле шартнамә төзегән мәгариф оешмасының уку-укыту программасы нигезендә билгеләнә. (4 пункт 2014 елның 12 июнендәге 53-ТРЗ номерлы Татарстан Республикасы Законы редакциясендә)
5. Мәгариф оешмасында һөнәри яңадан әзерлек программасы буенча уку турындагы документның күчермәсе җәмәгать судьясы вазыйфасына беренче тапкыр сайланган җәмәгать судьясы тарафыннан Россия Федерациясе Югары Суды каршында Татарстан Республикасында Суд департаменты идарәсенең (алга таба – Татарстан Республикасында Суд департаменты идарәсе) кадрлар хезмәтенә тапшырыла. (5 пункт 2014 елның 12 июнендәге 53-ТРЗ номерлы, 2014 елның 20 ноябрендәге 89-ТРЗ номерлы Татарстан Республикасы законнары редакциясендә)
6. Беренче мәртәбә вазыйфасына сайланган җәмәгать судьясының яңадан һөнәри әзерлегенә Татарстан Республикасы территориясендә суд эшчәнлеген башкаручы җәмәгать судьясында стажировка да керә. (6 пункт 2014 елның 12 июнендәге 53-ТРЗ номерлы Татарстан Республикасы Законы редакциясендә)
7. Турыдан-туры судья вазыйфасында кимендә өч ел хезмәт стажы булган һәм җәмәгать судьясы вазыйфасына беренче тапкыр сайланган җәмәгать судьясының суд участогы урнашкан суд районы территориясендә суд эшчәнлеген гамәлгә ашыручы җәмәгать судьясы стажировка җитәкчесе була ала.

8. Суд районында бер генә суд участогы булган очракта,  җәмәгать судьясы вазыйфасына беренче тапкыр сайланган җәмәгать судьясы якындагы суд районының суд участогына кимендә өч ел хезмәт стажы булган җәмәгать судьясына стажировкага җибәрелә.

9. Җәмәгать судьясы вазыйфасына беренче тапкыр сайланган җәмәгать судьясының стажировка рәвешендә яңадан һөнәри әзерлек узу срогы бер ай була.

52 статья. Җәмәгать судьясы квалификациясен арттыру (статья 2011 елның 1 августындагы 42-ТРЗ номерлы Татарстан Республикасы Законы белән кертелде)

1. Җәмәгать судьясы квалификациясен арттыру кирәк саен, әмма кимендә өч елга бер тапкыр, шушы чор өчен җәмәгать судьяларының айлык акчалата бүләкләү, хезмәт өчен түләү фонды акчалары исәбеннән гамәлгә ашырыла торган башка түләүләр сакланып калган килеш, мәгариф оешмаларында, шул исәптән судта стажировка рәвешендә гамәлгә ашырыла. (1 пункт 2013 елның 25 июнендәге 51-ТРЗ номерлы, 2014 елның 12 июнендәге 53-ТРЗ номерлы Татарстан Республикасы законнары редакциясендә)
2. Җәмәгать судьясы квалификациясен арттыру вазыйфаи бурычларны башкарудан аерылып гамәлгә ашырыла.

3. Җәмәгать судьясы квалификациясен арттыру мәгариф оешмасының уку-укыту программасы нигезендә гамәлгә ашырыла. (3 пункт 2014 елның 12 июнендәге 53-ТРЗ номерлы Татарстан Республикасы Законы редакциясендә)
4. Җәмәгать судьясының квалификациясен арттыру срогы юстиция өлкәсендә Татарстан Республикасы башкарма хакимиятенең вәкаләтле органы тарафыннан тиешле шартнамә төзелгән мәгариф оешмасының уку-укыту программалары нигезендә билгеләнә. (4 пункт 2014 елның 12 июнендәге 53-ТРЗ номерлы Татарстан Республикасы Законы редакциясендә)
5. Мәгариф оешмасында квалификация арттыру программасы буенча уку турында документның күчермәсе җәмәгать судьясы тарафыннан Татарстан Республикасында Суд департаменты идарәсенең кадрлар хезмәтенә тапшырыла. (5 пункт 2014 елның 12 июнендәге 53-ТРЗ номерлы Татарстан Республикасы Законы редакциясендә) 

6. Җәмәгать судьясының квалификациясен арттыруга шулай ук судтагы стажировка да керә. (6 пункт 2014 елның 12 июнендәге 53-ТРЗ номерлы Татарстан Республикасы Законы редакциясендә)
7. Үз көчен югалтты. – 2014 елның 12 июнендәге 53-ТРЗ номерлы Татарстан Республикасы Законы
8. Җәмәгать судьяларының квалификацияләрен арттыру Татарстан Республикасы бюджеты чаралары исәбеннән гамәлгә ашырыла.

6 статья. Җәмәгать судьясы вазыйфасына сайлау тәртибе (статья        2013 елның 28 ноябрендәге 95-ТРЗ номерлы Татарстан Республикасы Законы редакциясендә)
1. Җәмәгать судьялары үз вазыйфаларына Татарстан Республикасы Югары Суды Рәисе тәкъдиме буенча, Татарстан Республикасы судьяларының квалификация коллегиясе бәяләмәсен исәпкә алып, Татарстан Республикасы Дәүләт Советы тарафыннан сайлана.

2. Җәмәгать судьясы вәкаләтләре чоры тәмамланырга, җәмәгать судьясына җәмәгать судьясы вазыйфасында булуның иң чик яшенә җитәргә  алты айдан да соңга калмыйча, ә җәмәгать судьясы вәкаләтләре вакытыннан алда туктатылган очракта,  җәмәгать судьясы вакансиясе ачылган көннән соң ун көннән дә соңга калмыйча массакүләм мәгълүмат чараларында җәмәгать судьясы вакансиясе ачылу турында хәбәр ителә, анда җәмәгать судьясы вазыйфасын дәгъвалаучылардан гаризалар кабул итү вакыты һәм урыны, шулай ук бирелгән гаризаларны карау вакыты һәм урыны күрсәтелә. Яңа сайланган җәмәгать судьясының вәкаләтләре чоры гамәлдәге җәмәгать судьясының вәкаләтләре туктатылган көннән соң килә торган көннән дә иртәрәк булмаган вакыттан башлана. (2 пункт 2021 елның 22 июнендәге 43-ТРЗ номерлы Татарстан Республикасы Законы редакциясендә) 
7 статья. Җәмәгать судьясының вәкаләтләр чоры (статья 2021 елның  22 июнендәге 43-ТРЗ номерлы Татарстан Республикасы Законы редакциясендә)
1. Җәмәгать судьясы беренче тапкыр вазыйфага өч елга сайлана. Җәмәгать судьясы вазыйфасын биләгән зат, күрсәтелгән чор узгач, әлеге вазыйфага сайлану өчен үз кандидатурасын кабат тәкъдим итәргә хокуклы.

2. Җәмәгать судьясы, кабат вазыйфага сайланганда, тиешле вазыйфага вәкаләтләр чоры чикләнмичә сайлана. Җәмәгать судьясы вазыйфасында булуның иң чик яше – 70 яшь. 
8 статья. Җәмәгать судьясы вәкаләтләрен туктату, туктатып тору һәм вакытлыча урынында булмаган җәмәгать судьясын алыштырып тору (статья 2005 елның 8 апрелендәге 67-ТРЗ номерлы Татарстан Республикасы Законы редакциясендә)
1. Җәмәгать судьясының вәкаләтләре "Россия Федерациясендә судьялар статусы турында" Россия Федерациясе Законында билгеләнгән очракларда һәм тәртиптә туктатыла. (1 пункт 2005 елның 13 июлендәге 82-ТРЗ номерлы Татарстан Республикасы Законы редакциясендә)
11. Җәмәгать судьясы вәкаләтләрен туктату көне түбәндәгеләр:

1) җәмәгать судьясы вәкаләтләре чоры тәмамланган айның соңгы көне; 

2) җәмәгать судьясының үз вазыйфасында булуының иң чик яшенә җиткән  айның соңгы көне; 

3) Татарстан Республикасы судьяларының Квалификация коллегиясенең  җәмәгать судьясы  вәкаләтләрен вакытыннан алда туктату турындагы карары үз көченә кергән көннән соң килә торган көн. (11 пункт 2013 елның 25 июнендәге        51-ТРЗ номерлы Татарстан Республикасы Законы белән кертелде, 2019 елның  16 ноябрендәге 80-ТРЗ номерлы Татарстан Республикасы Законы редакциясендә)
2. Җәмәгать судьясының вәкаләтләре «Россия Федерациясендә судьяларның статусы турында» Россия Федерациясе Законында билгеләнгән очракларда һәм тәртиптә Татарстан Республикасы судьяларының Квалификация коллегиясе карары белән туктатып торылырга мөмкин. 2019 елның  16 ноябрендәге 80-ТРЗ номерлы Татарстан Республикасы Законы редакциясендә)
3. Җәмәгать судьясының вәкаләтләре туктатылганда яисә туктатып торылганда, шулай ук җәмәгать судьясы вакытлыча урынында булмаган (авыру, чираттагы ял һәм башка нигезле сәбәпләр) башка очракларда аның вазыйфаларын башкару тиешле район суды рәисе карары белән шул ук суд районының башка суд участогы җәмәгать судьясына йөкләнә. Әгәр суд районында күрсәтелгән нигезләр буенча урынында булмаган җәмәгать судьясы вазыйфаларын шул ук суд районының  башка җәмәгать судьясына йөкләү мөмкин булмаса (суд районында җәмәгать судьясы урыны бары бер генә булса яисә суд районының башка җәмәгать судьялары вакытлыча урыннарында булмаса), аның вазыйфаларын башкару югарыдагы суд рәисе яисә аның урынбасары карары белән үз эшчәнлеген иң  якындагы суд районында башкаручы җәмәгать судьясына йөкләнә.  (Беренче абзац 2021 елның        4 октябрендәге 71-ТРЗ номерлы Татарстан Республикасы Законы редакциясендә)
Җәмәгать судьясы вазыйфаларын башкару "Россия Федерациясендә судьялар статусы турында" Россия Федерациясе Законының 71 статьясында каралган тәртиптә отставкадагы судьяга йөкләнергә мөмкин. (икенче абзац 2011 елның 1 августындагы 42-ТРЗ номерлы Татарстан Республикасы Законы белән кертелде)
Отставкадагы җәмәгать судьясы үз вазыйфасыннан лаеклы рәвештә киткәнчегә яисә лаеклы рәвештә җибәрелгәнчегә кадәр җәмәгать судьясы вазыйфаларын Татарстан Республикасының кайсы суд районының кайсы суд участогында башкарган булуына бәйсез рәвештә, ә федераль судның отставкадагы    судьясы федераль суд судьясы буларак суд эшчәнлеген Россия Федерациясенең кайсы субъекты территориясендәге кайсы суд дәрәҗәсендә гамәлгә ашырган булуына бәйсез рәвештә җәмәгать судьясы вазыйфаларын башкаруга җәлеп ителергә мөмкин. (өченче абзац 2013 елның 25 июнендәге 51-ТРЗ номерлы Татарстан Республикасы Законы белән кертелде)
9 статья. Җәмәгать судьясы аппараты

1. Җәмәгать судьясының эшен аның аппараты тәэмин итә. 

2. Җәмәгать судьясы аппаратының хезмәткәрләре Татарстан Республикасының дәүләт хезмәткәрләре булалар.

21. Җәмәгать судьясы аппараты эшчәнлегенә җитәкчелек итүне тиешле суд участогы җәмәгать судьясы башкара. (21 пункт 2018 елның 13 июлендәге 52-ТРЗ номерлы Татарстан Республикасы Законы белән кертелде)
3. Җәмәгать судьясы аппаратының структурасы һәм штат расписаниесе Татарстан Республикасы Министрлар Кабинеты тарафыннан раслана. (3 пункт 2004 елның 24 мартындагы 26-ТРЗ номерлы Татарстан Республикасы Законы редакциясендә)
4. Җәмәгать судьясы аппаратын кадрлар белән тәэмин итү юстиция өлкәсендә Татарстан Республикасы башкарма хакимиятенең вәкаләтле органы тарафыннан гамәлгә ашырыла. (4 пункт 2005 елның 8 апрелендәге 67-ТРЗ номерлы Татарстан Республикасы Законы белән кертелде; 2011 елның 1 августындагы 42-ТРЗ, 2012 елның 11 июнендәге 35-ТРЗ номерлы Татарстан Республикасы законнары редакциясендә)
41. Җәмәгать судьясы аппаратының кадрлар составын туплау дәүләт граждан хезмәте турындагы законнарда каралган тәртиптә башкарыла. (41 пункт 2012 елның 11 июнендәге 35-ТРЗ номерлы Татарстан Республикасы Законы белән кертелде; 2020 елның 7 маендагы 23-ТРЗ номерлы Татарстан Республикасы Законы редакциясендә)
5. Җәмәгать судьясы аппараты турындагы нигезләмә юстиция өлкәсендә Татарстан Республикасы башкарма хакимиятенең вәкаләтле органы тарафыннан әзерләнә һәм раслана. (5 пункт 2011 елның 1 августындагы 42-ТРЗ номерлы Татарстан Республикасы Законы белән кертелде) 
6. Җәмәгать судьясы аппараты хезмәткәрен башка вазыйфага күчерү, аңа бүләкләү һәм җәза чараларын куллану, шулай ук җәмәгать судьясы аппараты хезмәткәрләренең отпуск графикларын раслау, тиешле суд участогы җәмәгать судьясы белән килештереп,  юстиция өлкәсендә Татарстан Республикасы башкарма хакимиятенең вәкаләтле органы тарафыннан гамәлгә ашырыла. (6 пункт 2018 елның 13 июлендәге 52-ТРЗ номерлы Татарстан Республикасы Законы белән кертелде)
10 статья. Җәмәгать судьялары эшчәнлеген оештыру ягыннан тәэмин итү (статья 2018 елның 13 июлендәге 52-ТРЗ номерлы Татарстан Республикасы Законы редакциясендә)
1. Җәмәгать судьялары эшчәнлеген оештыру ягыннан тәэмин итү юстиция өлкәсендә Татарстан Республикасы башкарма хакимиятенең вәкаләтле органы тарафыннан башкарыла. Җәмәгать судьялары эшчәнлеген оештыру ягыннан тәэмин итү дигәндә гадел хөкемне тулысынча һәм бәйсез гамәлгә ашыру өчен шартлар тудыруга юнәлдерелгән кадрлар, финанс эше, матди-техник, мәгълүмати һәм  башка төрле чаралар аңлашыла. 

2. Җәмәгать судьяларына айлык акчалата бүләкләүне, квартал саен акчалата кызыксындыруны, хезмәт өчен түләү фонды акчалары исәбеннән гамәлгә ашырыла торган башка түләүләрне, федераль законнарда судьялар өчен каралган социаль түләүләрне тәэмин итү, шулай ук торак шартларын яхшыртуга мохтаҗ җәмәгать судьяларын торак урыннар белән тәэмин итү Россия Федерациясе чыгым йөкләмәсе булып тора һәм Татарстан Республикасында Суд департаменты идарәсе аша башкарыла. 
3. Татарстан Республикасы бюджетын үтәү барышында җәмәгать судьялары эшчәнлеген матди-техник тәэмин итү һәм җәмәгать судьялары аппараты хезмәткәрләренә хезмәт өчен түләү агымдагы финанс елына һәм план чорына Татарстан Республикасы бюджеты турында Татарстан Республикасы законы нигезендә бюджет классификациясенең тиешле чыгым статьялары буенча тулы күләмдә башкарыла.

4. “Россия Федерациясендә җәмәгать судьялары турында”  Федераль закон нигезендә Татарстан Республикасы Судьялар советы җәмәгать судьялары эшчәнлеген матди-техник тәэмин итү һәм җәмәгать судьялары аппараты хезмәткәрләренә хезмәт өчен түләү өлешендә Татарстан Республикасы бюджеты проектын эшләгәндә Татарстан Республикасы Министрлар Кабинеты белән үзара эшчәнлек итә. Фикер каршылыклары килеп чыкканда, Татарстан Республикасы Министрлар Кабинеты Татарстан Республикасы Судьялар советы тәкъдимнәрен үзенең бәяләмәсе белән бергә Татарстан Республикасы бюджеты проектына кушымта итеп бирә.

Агымдагы финанс елында җәмәгать судьялары  эшчәнлеген матди-техник тәэмин итүгә һәм җәмәгать судьялары аппараты хезмәткәрләренә хезмәт өчен түләүгә  бүлеп бирелгән яисә киләсе финанс елына бүленергә тиешле Татарстан Республикасы бюджеты акчалары күләмен 5 проценттан азракка киметү Татарстан Республикасы Судьялар советы  ризалыгы белән генә башкарыла ала.

Агымдагы финанс елында җәмәгать судьялары  эшчәнлеген матди-техник тәэмин итүгә һәм җәмәгать судьялары аппараты хезмәткәрләренә хезмәт өчен түләүгә  бүлеп бирелгән яисә  киләсе финанс елына бүленергә тиешле  Татарстан Республикасы бюджеты акчалары күләмен 5 проценттан артыгракка киметү Татарстан Республикасы судьялар конференциясе  ризалыгы белән генә башкарыла ала.

5. Җәмәгать судьялары тарафыннан гадел хөкем чыгару  өчен кирәкле биналар һәм бүлмәләр Татарстан Республикасы Министрлар Кабинеты билгеләгән тәртиптә Татарстан Республикасы башкарма хакимиятенең җир һәм мөлкәт мөнәсәбәтләре өлкәсендә вәкаләтле органы тарафыннан бирелә.

6. Җәмәгать судьяларының мәгълүмат ресурсларын берләштерелгән белешмәләр базаларына һәм белешмәләр банкларына кертү чаралары, мәгълүмат системаларының эшләвенә, бердәй принциплар һәм гомуми кагыйдәләр нигезендә эшли торган мәгълүмат-телекоммуникация челтәрләреннән файдалануга карата бердәй техник таләпләр урнаштыру Россия Федерациясе Югары Суды каршындагы Суд департаменты һәм Татарстан Республикасында Суд департаменты идарәсе тарафыннан башкарыла.

7. Җәмәгать судьялары карый торган эшләр буенча федераль бюджет исәбеннән каплана торган чыгымнарны түләү Татарстан Республикасында Суд департаменты идарәсе аша башкарыла.
101 статья. Җәмәгать судьясының мөһере һәм таныклыгы (статья 2006 елның 10 ноябрендәге 68-ТРЗ номерлы Татарстан Республикасы Законы белән кертелде)

1. Җәмәгать судьясының Татарстан Республикасы Дәүләт гербы сурәте төшерелгән, суд участогының номеры һәм исеме язылган мөһере була.
2.  Җәмәгать судьясына, отставкадагы җәмәгать судьясына таныклык бирелә. Җәмәгать судьясы һәм отставкадагы җәмәгать судьясы таныклыкларын бирү тәртибе турында нигезләмә һәм аларның тасвирламасы Татарстан Республикасы Дәүләт Советы тарафыннан раслана. (2019 елның 16 ноябрендәге 80-ТРЗ номерлы Татарстан Республикасы Законы редакциясендә)
11 статья. Җәмәгать судьяларының суд утырышлары залында дәүләт хакимияте символлары            

1. Җәмәгать судьяларының суд утырышлары залында федераль законнар нигезендә урнаштырылучы Россия Федерациясе дәүләт хакимияте символлары белән беррәттән Татарстан Республикасы Дәүләт флагы һәм Татарстан Республикасы Дәүләт гербы сурәте урнаштырыла. (1 пункт 2004 елның 24 мартындагы 26-ТРЗ номерлы Татарстан Республикасы Законы редакциясендә)
2. Суд эшчәнлеген башкарганда җәмәгать судьясы мантия киеп утыра.
12 статья. Йомгак нигезләмәләр

1. Әлеге Закон рәсми басылып чыккан көненнән гамәлгә кертелә.
2. Җәмәгать судьялары сайланганга кадәр җәмәгать судьялары компетенциясенә кертелә торган эшләр район (шәһәр) судлары тарафыннан карала, дип билгеләргә.
Татарстан Республикасы 

Президенты  







                      М. Шәймиев

Казан,

1999 елның 17 ноябре

